
Flm.: Jónas Pétursson.

Alþingi ályktar að skora á ríkisstjórnina að beita sér nú þegar fyrir markviss-
um rannsóknum á möguleikum koparvinnslu í Svínhólalandi í Lóni og rannsókn-
um á járnmagni í Héraðssöndum og við Hornafjarðarfljót og á þeim jarðefnum eða
málmum, sem verða mættu framleiðsluþættir í stærri eða minni mæli á Austur-
landi. Enn fremur að hefja nú þegar undirbúning stóriðju á Reyðarfirði.

Greinargerð.

Ýmsar byrjunarrannsóknir eru nu 1 gangi um jarðefni og málma á Austur-
landi. Um allaugt skeið hefur verið unnið að rannsóknum á biksteini í Loðmund-
arfirði og nú fyrir skömmu tekin sýnishorn á nýjan leik til rannsókna á gæðum
efnisins. Í Svínhólalandi í Lóni hefur kopar fundizt í jörðu. Heyrði ég Þorleif Ein-
arsson jarðfræðing segja frá því á nýafstaðinni vísindaráðstefnu, að magnið í ein-
ingu grjóts væri um helmingi meira en talið væri þurfa til að vinnsla væri gerleg.
Hitt atriðið, sem einnig þyrfti að liggja fyrir vitneskja um, væri heildarmagn á
staðnum, - útbreiðsla þessa kopargrýtis. Á því byggist annar megin þáttur þess,
að í vinnsluna sé leggjandi.

Þá hafa nokkrar rannsóknir farið fram á járninnihaldi í söndunum við Hér-
aðsflóa og við Hornafjarðarfljót. Þarna er um framburð [ökulsánna að ræða, þar
sem óhemjumagn hefur safnazt við iðju þeirra um aldir. Skeljasandsnámur kunna
að vera í verulegum mæli á Suðurfjörðunum.

Öll þessi rannsóknarefni þarf að taka fastari tökum með það markmið, að
þarna geti skapazt atvinnurekstur. Búast má við, að slíkar rannsóknir taki e. t. v.
árafjöld. því þarf að efla þær strax.

Stóriðja er nú að nema land á Íslandi. Framkvæmdir við Álbræðsluna í Straums-
vík eru vel á vegi. Segja má, að hugtakið stóriðja hafi fyrst fengið fast form i
vitund okkar við þá framkvæmd, enda þótt bæði áburðar- og sementsverksmiðjan
heyri til stóriðju, þótt smærri séu, og síldarbræðslur okkar hafi verið stóriðjuver
um nokkur ár gjaldeyrislega séð. En hér hef ég í huga iðjuver, t. d. í líkingu við
Álbræðsluna í Straumsvík, eða smærra, eins og Kísiliðjuna í Mývatnssveit, sem
einnig verður til stóriðju talin.



Það er víst að verða nokkur spurning, hvort möguleikar séu enn fyrir hendi
um stofnun fleiri álbræðslu vera. En ef um slíka möguleika er að ræða, kæmi Reyð-
arfjörður mjög til greina. Hitt kemur þó e. t. v. enn frekar til greina, að koma á
fót stóriðjuveri til frekari vinnslu þeirrar framleiðslu, er í Straumsvík verður
til. Ég vek máls á þessum málum nú, af því að ég tel, að taka þurfi djarf'legar
ákvarðanir um framkvæmdir í atvinnumálum víðs vegar um landið til að styrkja
byggðina og efla trú fólksins um allt Ísland á því, að við ætlum að treysta stoðir
atvinnulífsins í öllum byggðum landsins, með því að herða sóknina í rannsóknum
á náttúruauðæfum okkar í málm um eða öðrum jarðefnum til nýrrar framleiðslu
og með öðrum hætti, þar sem það getur átt við.

En stóriðju verður ekki komið á fót, nema orkuver fylgi. Eins og Búrfells-
virkjun og Straumsvíkurverksmiðjan eru systurframkvæmdir, þannig yrði orku-
ver að fylgja stóriðju á Reyðarfirði, stærra eða minna eftir eðli fyrirtækisins.

Í niðurlagi þingsályktunartillögu þessarar er tekið allákveðið til orða, þar sem
svo er sagt: að hefja nú þegar undirbúning stóriðju. Mundu sumir e.t.v. telja,
að undirbúningsrannsóknir ættu fyrst að fara fram og eðlilegra væri, að í tillög-
unni væri tekið þannig til orða. Mér er slíkt orðalag ekki að skapi. Hitt geri ég
mér mætavel ljóst, að í undirbúningi felst einmitt rannsókn á öllum möguleikum,
bæði um orkuöflun og tegund og stærð framleiðslu. Það felst ekki í þessu krafa
um yfirnáttúrlega hluti, heldur að yfirstíga allar hindranir, sem mannlegur mátt-
ur fær orkað.

Þegar stóriðjuákvörðunin í Straumsvík var tekin, var eins og glímuskjálfti i
þjóðinni. Þótt skammt sé liðið síðan, hefur margt breytzt. Margir, sem þá voru
vantrúaðir eða jafnvel andvígir, eru nú sannfærðir og fylgjandi. Dimmviðri augna-
bliksins á að nota til að horfa gegnum holt og hæðir og taka ákvörðun um stór
atvinnu átök í strjálbýlum hlutum landsins. Við skulum kasta teningnum strax
og byrja á Austurlandi. Með flutningi þessarar þingsályktunartillögu vil ég, að
Alþingi marki sporin að hefja Austurland, sem er hluti af Íslandi, fram móti
batnandi öld.


